MINUTI 

KAMRA TAD-DEPUTATI

IT-TNAX-IL PARLAMENT

KUMITAT PERMANENTI DWAR IL‑KONTIJIET PUBBLIĊI

LAQGĦA NRU. 28

It-Tlieta, 10 ta’ Diċembru 2013

Il-Kumitat Permanenti dwar il-Kontijiet Pubbliċi ltaqa’ fil-Palazz, il-Belt Valletta, fis-7:25p.m.

L-Onor. Jason Azzopardi, President tal-Kumitat, ippresieda.

PREŻENTI

L‑Onor. Owen Bonnici (Segretarju Parlamentari għall-Ġustizzja), l-Onor. Chris Agius, l-Onor. Luciano Busuttil, l-Onor. Justyne Caruana; l-Onor. Kristy Debono u l‑Onor. Beppe Fenech Adami kienu preżenti.

Preżenti wkoll kien hemm is-Sur Anthony Mifsud, Awditur Ġenerali, is-Sur Charles Deguara, Deputat Awditur Ġenerali  u xi uffiċjali oħra mill-NAO.

TALBA

L-Iskrivana tal-Kumitat qalet it-talba.

MINUTI 

Il-Minuti tal-Laqgħa Nru. 25 li saret l-Erbgħa, 20 ta’ Novembru, 2013 ġew konfermati.


KORRISPONDENZA

Iċ-Chairman informa lill-Kumitat li kien irċeva din il-korrispondenza:

· Informazzjoni mibgħuta mill-Inġinier Peter Grima b’risposta għal talbiet li kienu saru mill-Onor. Justyne Caruana u mill-Onor. Chris Agius f’Laqgħa 25 tal-20 ta’ Novembru 2013 (Dok. 58); u 

· Ittra datata 6 ta’ Diċembru 2013 mibgħuta minn Dott. Gianella de Marco għan-nom tas-Sur Tancred Tabone (Dok. 59).

PERMESS LILL‑MEDIA

Il‑membri tal-media li kienu preżenti ingħataw permess, kif kien diġà ġie maqbul f’laqgħa preċedenti, sabiex jieħdu filmati u ritratti tal-ewwel ftit minuti tat-testimonjanza tax-xhud.  

RAPPORT TAL‑AWDITUR ĠENERALI – AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (Kont.)

Fil-bidu tal-laqgħa l-Onor. Owen Bonnici rreġistra n-nuqqas ta’ qbil tiegħu b’mod assolut għall-mod kif iċ-Chairman mexa għar-rigward tat-talbiet għal rulings li huwa għamel lill-Ispeaker, kemm dwar l-ittra mibgħuta minn Dott. Gianella de Marco għan-nom tas-Sur Tancred Tabone kif ukoll dwar jekk is-Sur George Farrugia setax jixhed quddiem il-Kumitat in vista tal-proklama li ngħata.  Huwa qal li filwaqt li ma kienx qed jiddubita mill-għemil taċ-Chairman, kellu jkun il-Kumitat kollu li jiddeċiedi jekk kellhomx jintalbu rulings jew le fuq dawn il-materji.

Iċ-Chairman, min-naħa tiegħu, qal li peress li ma xtaqx li jkun hemm min juża strateġemmi legali biex jipprova, jew ma jidhirx, jew idum biex jidher quddiem il-Kumitat, malli rċeva l-ittra ta’ Dott. De Marco ħass li kellu mal-ewwel jitlob għal ruling mingħand l-Ispeaker liema ruling ingħata ftit aktar kmieni fis-seduta plenarja fejn fih, fost affarijiet oħra, is-Sedja qalet li l-koperatura tal-proklama li ngħata s-Sur George Farrugia kellha tapplika għax-xiehda tiegħu quddiem il-Kumitat.

In vista tal-istess ruling mogħti mis-Sedja, il-Kumitat qabel li s-Sur Tancred Tabone kellu jitla’ jixhed quddiem il-Kumitat fid-data li kienet diġà ġiet komunikata lilu fil-5 ta’ Diċembru 2013.

Fit-7:49p.m. l-Inġinier Karl Camilleri ġie msejjaħ fil-Kamra sabiex jagħti x-xiehda tiegħu u ġie mogħti l-ġurament. 

Il-Kumitat qabel li minħabba kuntrasti li ħarġu bejn it-testimonjanza tal-Inġinier Camilleri u dik tas-Sur Antoine Galea, malli jitlestew it-traskrizzjonijiet taż-żewġ xiehda, dawn kellhom jerġgħu jissejħu quddiem il-Kumitat sabiex isir konfront bejniethom.
                                                                                                                                  
Fid-8:48p.m. l-Inġinier Camilleri spiċċa jagħti x-xiehda tiegħu.

Fid-8:50p.m. iċ-Chairman aġġorna l‑Kumitat għal nhar l-Erbgħa, 11 ta’ Diċembru 2013 fis-6:30p.m. meta kellhom jitilgħu jixhdu s-Sur Tancred Tabone u s-Sur George Farrugia. 

